
PRÁCTICAS INCLUSIVAS 

PT: APOIO Á INCLUSIÓN DAS ESPECIALISTAS 
 DENTRO DA AULA ORDINARIA 

A intervención por parte das especialistas de PT lévase a cabo, fundamentalmente, dentro 

das aulas ordinarias. Concíbese esta figura como un apoio á inclusión, dirixindo a ollada, 

non “ao alumno/a con NEE”, senón ás oportunidades de apoio e adaptación para contribuír 

á eliminación de barreiras para a aprendizaxe das que se beneficie todo o alumnado. Esta 

maneira de traballar está implantada desde 2016. 

Coa docencia compartida de dous profesores ou profesoras na aula resúltanos máis doado 

dar resposta ás necesidades do alumnado (tamén do que ten máis dificultades), deseñando 

e proporcionando alternativas para que cada alumna ou alumno aprenda e achegue o 

máximo.  

Participan no deseño de tarefas man a man co profesorado especialista, colaboran na 

adaptación dos exames e probas e na posta en marcha dos distintos protocolos (TEA, 

TDAH…): Isto implica modificar instrumentos de avaliación, facilitar axudas e técnicas ao 

alumnado con disgrafía, proporcionar máis tempo para a realización de exames, mesmo en 

espazos alternativos; en definitiva, atender de maneira individualizada dentro do 

desenvolvemento ordinario do currículo.  

A visión que a especialista pode achegar á persoa docente da materia ten que ver con 

distintas metodoloxías, detección de necesidades, facilitación/adaptación de contidos, 

deseño de actividades de diferentes niveis e recursos que contribúan á accesibilidade. Todo 

isto serve para que entre as dúas o traballo se achegue máis ás necesidades do alumnado. 

As PT son partícipes da materia integrada “MateLengua” e da aprendizaxe cooperativa.  

A PT deixa de atender exclusivamente ao alumnado con NEE, coa estigmatización que esa 

focalización pode chegar a transmitir, e pasa a ser un apoio ao grupo-clase e ao resto do 

profesorado. 

A súa tarefa é contribuír a que se poidan levar a cabo actuacións que favorezan a todo o 

grupo. Isto supón un notable esforzo na coordinación cos distintos axentes implicados, 

sobre todo co profesorado titor e de cada materia e coa familia. 



Entre outras actuacións, lévanse a cabo as 

seguintes: aclaración de dúbidas, apoio 

directo na realización de tarefas, dotación de 

recursos para mellorar a xestión do tempo 

(reloxos nas aulas, APP Tempus), 

anticipacións escritas de eventos fóra do 

cotián, anticipación e organización de 

actividades e aprendizaxes, colaboración na 

adaptación de materiais e de exames, instauración de encargadas de aula para facilitar a 

anotación na axenda escolar, apoio e preparación individualizada das dinámicas e 

estruturas na AC, promoción da participación activa do alumnado que atopa máis barreiras, 

organización do traballo mediante a axenda e calendario... 

AGRUPAMENTO ESPECÍFICO DENTRO DA AULA 

Profesoras deste agrupamento e PT colaboran nas materias integradas no horario 

correspondente. En ocasións, fórmanse ata grupos de 60 alumnos/as (dúas aulas) 

acompañados de 3 ou 4 profesoras para desenvolver as tarefas nun mesmo espazo, moitas 

veces seguindo técnicas de aprendizaxe cooperativa. 

En 1ºESO lévanse a cabo nas materias de Lingua Castelá, Matemáticas e Bioloxía e en 2ºESO 

en Lingua Galega, Matemáticas e Ciencias Sociais. 

AULA PARA INCLUSIÓN DE ALUMNADO CON   
NECESIDADES EDUCATIVAS ESPECIAIS 

Dous docentes atenden a este 

alumnado coa docencia por ámbitos. 

Para isto está dispoñible unha aula de 

desdobre (AD) para sesións puntuais, xa 

que este curso este alumnado con 

diversidade funcional está a tempo 

completo dentro da aula. Os contidos e 

as tarefas adáptanse respectando o 

currículo do nivel. 

Levamos a cabo unha evolución desde 2016, momento en que este alumnado estaba fóra 

da aula ordinaria, pasando por cursos nos que ía entrando na aula de forma progresiva, ata 



este curso, no que está plenamente incluído no grupo, con docencia compartida por parella 

de profesorado especialista máis horas de PT e con tarefas multinivel deseñadas en 

colaboración con orientación. 

Contamos tamén cunha coidadora a xornada completa para un alumno TEA deste grupo. 

Toda a aula realiza as mesmas actividades e organízase por equipos cooperativos. 

  METODOLOXÍAS ACTIVAS SEGUIDAS CON ALUMNADO TEA 

Alumnado TEA sen dificultades xeneralizadas de aprendizaxe: mesmas medidas que ao 

resto do alumnado. Só cando hai un cambio de actividade se lle anticipa e se lle informa 

detalladamente da organización da mesma. Establécese unha docente e un compañeiro/a 

de referencia para cada un.  

Con dificultades xeneralizadas de aprendizaxe: utilizamos todos os recursos 

dispoñibles: exención de 2ª lingua estranxeira, agrupamentos específicos, PMAR, ámbitos 

de coñecemento, docencia compartida, apoio das MAI, deseño de tarefas multinivel... O 

DUA sérvenos de guía nas aulas para axudarnos a incluír a todo o alumnado nas actividades 

diarias e a que non queden desconectados ou abandonen.  

Outras medidas que levamos a cabo son os horarios flexibles, cambios de grupo e/ou 

materias ao longo do curso, adaptacións curriculares significativas ou non significativas, 

seguimento exhaustivo dende as titorías, comunicación estreita coas familias e 

coordinación cos gabinetes aos que acoden, formación para todo o alumnado, aplicación 

dos protocolos oficiais (espazos e tempos das probas, formatos), variados instrumentos de 

avaliación, deseño aberto de tarefas en cada materia, alumnado de referencia, actividades 

dirixidas nos recreos e abertas a todo o alumnado (club de Manga, obradoiros na biblioteca, 

concursos...), participación como voluntarios no centro dentro de varios programas. 

O alumnado con especiais capacidades 

para o debuxo, informática ou 

audiovisuais colabora co centro na 

elaboración de vídeos, campañas 

publicitarias ou obradoiros a 

profesorado ou alumnado. Algúns dos 

vídeos corporativos de centro 

publicados están gravados e editados 

por alumnado destas características  



Temos alumnado TEA de todos os niveis e en todos os cursos. Aumentou a porcentaxe 

deste alumnado nos últimos cursos (sobre todo de colexios non adscritos). Segundo a 

capacidade do alumnado: 

A súa escolaridade no noso centro alóngase ao máximo. Despois de esgotar todos os cursos 

posibles no noso centro, seguen estudos en educación especial. 

Outros titulan na ESO e seguen estudos postobrigatorios no noso centro (xa temos varios 

casos en bacharelato) ou fóra na FP. 

Parte deste alumnado gañou varios cursos o Premio da ESO ao Esforzo e a Superación 

Persoal. 

De todas estas medidas, benefíciase todo o alumnado. 

PROGRAMA DE EXCELENCIA 

Diversas actividades dentro e fóra do horario lectivo. Dirixido a todo o alumnado, pero de 

forma natural atrae a moita rapazada de altas capacidades, moi curiosos ou con 

inquedanzas especiais: 

Club de matemáticas avanzadas: xogos 

matemáticos, retos, concursos, maxia 

matemática atraen a un grupo duns 15-20 

alumnos e alumnas (CCL, CMCCT, CD, CAA, 

CSC, CSIEE). 

Club de reporteiros e Club de Manga: 

explicados respectivamente no apartado da  

Biblioteca. 

Club de Robótica e Club de Ciencia e Spazo Maker (CCL, CMCCT, CD, CAA, CSC, CSIEE): 

os luns ao mediodía e os recreos serven para captar alumnado que ten interese pola ciencia 

e a tecnoloxía mediante concursos, experimentos, emprego do método científico, deseño 

3D, taller de costura, programación, deseño e fabricación de prototipos, etc. 

Club de Letras (CCL, CAA, CSC, C ): implicado no proxecto de centro con actividades e 

tarefas interdisciplinares en todos os niveis. 

Organizamos “O taller de Costura” para apoiar aos proxectos de centro nos seus produtos 

finais e como contido curricular das materias de Tecnoloxía e Plástica. Creando 

aprendemos. 



Semana das Ciencias e das Letras: explicada no apartado anterior. 

 A MELLORA DA CONVIVENCIA E DA IGUALDADE 

Xunta de delegados (CCL, CAA, CSC, CSIEE): Celebran como mínimo dúas reunións no 

trimestre durante os recreos, nas que os delegados, subdelegados e a xefa de estudos 

intercambian información, peticións de colaboración, suxestións, críticas, propostas de 

mellora... Publican as datas dos exames na web, organizan os Plans de Reciclaxe de Papel, 

Plásticos e de Eficiencia Enerxética de cada clase (apagado de luces, peche de portas e 

ventás).  

Mediación entre iguais (CCL, CD, CAA, CSC, CSIEE): No curso 2016/2017 asistimos todas as 

persoas interesadas da comunidade educativa (alumnado, profesorado, familias) ao curso 

de mediación financiado polos Contratos Programa e desde entón puxemos en marcha o 

proxecto. Seguindo o espírito deste programa fomos mudando cara ás “Prácticas 

Restaurativas”. 

Prácticas Restaurativas (CCL, CAA, CAS, CSIEE): Un grupo de 16 profesores/as asistiron ao 

curso impartido desde o CFR Vigo para poñelo en práctica nas aulas e desde as titorías. Moi 

boa aceptación por parte do profesorado implicado e do alumnado. Levamos dous cursos 

para profesorado e aplicándoo nas aulas como complemento ás dinámicas de cohesión da 

aprendizaxe cooperativa, así como na resolución de conflitos (complementando á 

mediación) e dentro do Plan de Acción Titorial. Este curso 21/22 seguirá formándose o 

profesorado e tamén estará dirixido ao alumnado. 

Actividades deportivas durante os recreos (CCL, CD, CSC, CSIEE): De luns a venres 

propoñemos ligas deportivas masculinas e femininas: fútbol, voleibol, bádminton, ping-

pong e baloncesto. Supervisadas por profesorado de educación física e arbitradas pola 

rapazada. Acádase un bo ambiente entre as persoas que xogan e o público. Axuda á 

inclusión de alumnado con dificultades na relación cos iguais, cuestión á que o profesorado 

presta moita atención. 



Programa de Igualdade: Charlas, obradoiros, 

visitas e a propia materia en 2ºESO (CCL, CCD, 

CAA, CSC, CSIEE, CCEC), tema central do Club de 

Letras, traballado desde varias materias e para 

todos os niveis, enlazado co proxecto de centro 

nestes últimos cursos: “Invisible aos ollos” e 

“Coidados”. Contamos cun Club de Diversidade 

creado a petición do alumnado e dinamizado por 

profesorado do centro. 

Plan de acollemento ao alumnado dos colexios adscritos de primaria: O departamento 

de Orientación e o equipo directivo organizamos ao longo de todo o curso reunións e 

actividades con profesorado, direccións e alumnado dos colexios adscritos. A orientadora 

e PT reúnense coas orientadoras de primaria e titoras de 6º para valorar cada alumno/a, 

compartindo especialmente a información sobre alumnado con barreiras para a 

aprendizaxe. Tamén, entre os equipos elabóranse liñas de traballo a fin de conseguir o 

éxito do paso a secundaria e facer fincapé en métodos de traballo e organización do estudo. 

A finais de curso, os equipos de orientación vólvense reunir varias veces para formar os 

grupos de 1ºESO do próximo curso, tendo en conta as características e necesidades de todo 

o alumnado de cara a elaborar a mellor distribución, optativas, apoios, reforzos… Sen 

perder nunca de vista a heteroxeneidade para que a guía a seguir sexa a inclusión. 

Realízanse varias visitas (a familias e alumnado) do equipo directivo e orientación aos 

centros adscritos e viceversa. Na última visita do alumnado de 6º, o alumnado de 3ºESO 

(CCL, CMCCT, CD, CAA, CSC, CSIEE, CCEC) fixo de guía polas dependencias do centro 

presentándolles exposicións e facendo con eles obradoiros (robótica, papiroflexia...) 

relacionados co proxecto de centro. A finalidade desta visita é que o alumnado de próxima 

incorporación se sinta acollido, coñeza o instituto, alumnos/as maiores, profesorado… e lles 

facilite a integración. Prestamos especial coidado e atención ao alumnado que se atopa con 

máis barreiras.  

OUTRAS MEDIDAS DE APOIO  

Agrupamento Específico en 1º en matemáticas, lingua castelá e bioloxía e en 2º en 

matemáticas, lingua galega e sociais. As docentes son as mesmas que na aula de referencia, 

agás nas materias integradas de “MateLengua” de 1º, que teñen unha profesora a maiores 

pola unión de clases e docencia compartida, como xa explicamos. 



Exención da 2ª Lingua estranxeira en 1º da 

ESO con Reforzos de matemáticas e 

linguas  e en 2º da ESO con programa de 

seguimento de pendentes. Os reforzos 

son impartidos polos mesmos profesores 

que os da materia de cada curso. Nestas 

dúas horas semanais o alumnado é 

axudado a realizar as tarefas de 

pendentes, lémbranselle as datas das 

entregas, resólvenselle as dúbidas, axúdaselle coa preparación dos exames... é dicir: faise 

un seguimento exhaustivo para facilitar a recuperación. Cada alumno/a deste programa 

recibe a principios de curso unha carpeta personalizada con todo o material necesario: 

calendario, fichas, fotocopias... Acadamos con este protocolo excelentes resultados. 

Programa para a preparación do exame de Acceso a Ciclos deseñado para alumnado que 

ten, por idade, poucas opcións de titular no centro. Coas horas das que dispón o 

profesorado de contratos programa para dedicar polas mañás, preparan a este grupo de 

alumnado para superar esta proba e facilitarlles a continuación dos seus estudos. 

PROA, PROA+, Reforza-T, PRELIN e ARCO: As persoas docentes destes programas 

coordínanse co profesorado de materia e exercen docencia compartida durante as horas 

da súa xornada de mañá. 

 


